
L’estiéu dins ma Cadiero – Nouvello

Fifino (liegènt lou journau) - Avèr vist! Lou patroun de la "Vuelo Roujo", que li voualon fa faire
soun sant-miquèu, revendico, coumo dis, lou dre de la sablo, bord que li a caviha sa paioto l'a
trentodous an d'acò...

Ouncle Tìtou - Alor iéu revendìqui lou dre dóu cuou, que li ai pauva lou miéu despuei mai de tèms
qu'acò e de longo à l' Eigado: moun grand èro cabanié!

Fifino - Edi Barclé a chabi sa meisoun de Sant Troupès ... Verai que 650 m2 pèr éu tout soulet!

Tata Nini - Digar un pau, rèn que pèr escouba e passa la pèço dei maloun!

Fifino - Un tipe a fa un libre sus leis amour dóu bestiàri de la mar, parlo de l'oursin, dóu poupre, de
la sùpi ...

Tata Nini - Dóu    tèms   que    carignavian, Tìtou mi faié d'uei de sùpi en si fretant contro iéu. Berto
fielavo!

Ouncle Tìtou - Ato! mi vier, aro, mi tirassant à tei pèd en diant de mot à la chucho-mèu? D'abord
poudriéu plus mi releva.

Fifino - De pensa eis amour deis oursin vo dei poupre mi douno l'enterigo.

Tata Nini - Mmm! un poupre mascle, parlas-mi de si leissa chaspa e faire lou catìgou emé tant de
det!

Ouncle Tìtou - Ti va bèn de parla de catìgou! Tu, dins lou lié, ar toujour agu un bras replega darnié
la tèsto!

Tata Nini - Es raport à moun artroso cervicalo.

Julo - E l'amour dei vìchou?

Fifino - Buai! Julo - E lei vié-marin?

Madò - Buai! buai!!


